上趣味的一節課
演講：張邵棻  指導：蔡麗珠、蔡政良
各位評判老師、各位來賓逐家好，我是第OO號，今仔日欲演講的題目是『上趣味的一節課』
    上課的鐘仔聲一響giang，我就三步作二步走，用上緊的速度衝入去教室，這節課是我上愛的『跳舞課』。自細漢看到阿姊穿著水水的澎裙、頭毛梳著古錐的頭總，親像一個小公主在跳舞，我實在足欣羨，想不到美夢成真，嘛有機會考到教跳舞的學校。
    學跳舞真趣味，十八般舞藝，件件皆能，俗語講：『勤、勤、勤，不勤難為人上人；苦、苦、苦，無苦如何通今古』，想欲佇舞台頂有好的成就，一定愛認真打基礎，絕對毋通偷吃步。俗語講：『一日拍鳥，三日挽毛』、『一日掠魚，三日曝網』，攏是咧笑遐貧惰的人，跳舞的人筋骨要軟，每天攏要拉筋拆腿，那是毋照起工來，做一工，著欲歇睏三工。按呢三做四歇睏、虎頭鳥鼠尾的人，基本工夫那有可能會穩會栽？ 
    老師定定講「看花緊，繡花難」，真正值得我來學習。其實，「跳舞」毋但考驗我的耐性，嘛累積我的智慧，每一擺上課攏會拄到卡困難的動作，對我來講，愈困難的我越想欲挑戰，雖然舞步較複雜，每一個美麗姿勢的背後，攏要吞忍滿腹眼屎和汗水，毋過眼屎擦乾了後，我就會站得更卡挺更卡栽，逐擺有做到老師的要求時，心情就親像坐佇雲頂同款，歡喜閣輕鬆。
老師上課的時陣活潑趣味，講笑詼是連篇鬥句。舞蹈講求的是動作整齊，跳了好和壞，老師說其實不重要，上重要的是要予別人有法度感受到快樂的氣氛，所以不管擱按若累，攏擱要一直保持笑容，這實在無簡單，定定才跳幾分鐘大家就哱哱喘，只好逐工練習，增加體能，培養團體的和諧，才有舞台頂完美的演出，這對我來講是人生中尚蓋寶貴的經驗。
  「台頂三分鐘，台下十年工」，對『舞蹈』這門課，要有耐心了解伊，吸收別人的經驗，學習別人的優點，將遮變作家己的能力，毋但充實家己，嘛會給生活閣卡有趣味。俗語講：『靠山山會崩、靠水水會焦』，著是教示咱，家己才是上好的倚靠，只要家己認真拍拼，才有法度做命運真正的主人，我的演講到遮結束，感謝逐家聽我講，祝福逐家攏會當先苦後甜，富貴萬年，勞力！
